
88. Waldemarus Chanuti ducis filius, non solum naturæ, sed etiam pietatis paternæ heres egregius. Hic,
interfecto publico prælio perfidissimo Suenone, tandem solus regnauit. Huius temporibus, cum frequentes
facerent incursiones Saxones in Iutiam, Waldemarus et Absolon Episcopus Lundensis, vt multis annis
arcerentur ab huiusmodi incursionibus, extruxerunt murum cocti lateris super vallo olim facto in eandem rem
ab illustrissima Danorum regina Thyra Danebod, matre Haraldi Blotand, quam quidem structuram
appellabant Danewirke. Hic Waldemarus cum esset multis victorijs gloriosus, admirandis etiam rebus
eximius, triumphata Rugia atque per Absolonem ad fidem conuersa, cum filiam suam dedisset Friderici
Imperatoris filio vxorem vidissetque sanctissimum patrem suum diuorum catalogo adscriptum filiolumque
suum regni diademate ornatum, tandem mortuus est, cum regnasset annis 25, Anno domini 1182.

